
TASHQI VA ICHKI OMILLAR TAʼSIRINI 
HISOBGA OLGAN HOLDA KORXONA 

MOLIYAVIY HOLATI BARQARORLIGINING 
TAHLILI

Eshkuvatov Azizjon Baxtiyorovich
orcid.org/0009-0005-7014-7766

Annotatsiya: Ushbu maqolada hozirgi zamon ichki va tashqi omillarining ta’siri ostida korxonalarning moliyaviy holatini 
tahlil qilish masalalari yoritilgan. Global iqtisodiy jarayonlar fonida axborot va raqamli iqtisodiyotning tez sur’atlarda 
rivojlanayotgani hamda uning aloqa va axborot xizmatlari sohasida qanday ko‘rinish olayotgani statistik ma’lumotlar 
asosida tahlil qilingan. Maqolada 2018–2023-yillar oralig‘ida O‘zbekiston aloqa sohasida kuzatilgan tarkibiy o‘zgarishlar, 
ayniqsa internet va mobil xizmatlar ulushining oshgani, shuningdek, teleradioeshittirish, kompyuter xizmatlari va 
telekommunikatsiya sohasidagi daromadlarning ko‘paygani ko‘rsatib berilgan.

Jadval asosidagi tahlillar aloqa xizmatlari hajmining izchil o‘sishini namoyon etadi. Bu holat zamonaviy texnologiyalarning 
joriy qilinishi, raqamli infratuzilmaning kengaytirilishi hamda xizmatlar sifati va hajmining ortib borayotganligi bilan 
izohlanadi. Shuningdek, maqolada masofaviy ish tizimi, bilim va axborotning yangi iqtisodiy muhitdagi o‘rni ham e’tiborga 
olingan.

Kalit soʻzlar: moliyaviy barqarorlik, aloqa sohasi, axborot iqtisodiyoti, raqamli xizmatlar, internet infratuzilmasi, 
telekommunikatsiya, masofaviy ish, axborot texnologiyalari, statistika tahlili, korxona daromadi.
Abstract: This article analyzes the financial stability of enterprises under the influence of contemporary internal and 
external factors. Against the backdrop of global economic processes, the development trends of the information and 
digital economy and their impact on the telecommunications and information services sector in Uzbekistan are examined 
using statistical data from 2018 to 2023.

The analysis reveals a significant increase in the share of internet and mobile services, as well as growth in revenues 
in broadcasting, computer, and telecommunication services. The study emphasizes that the expansion of digital 
infrastructure, implementation of modern technologies, and improvements in service quality have played a major role in 
the sustainable growth of the communication sector.

Key words: financial stability, communication sector, information economy, digital services, internet infrastructure, 
telecommunications, remote work, information technologies, statistical analysis, enterprise income.
Аннотация: В данной статье рассмотрены вопросы анализа финансовой устойчивости предприятий с учётом 
влияния современных внутренних и внешних факторов. На фоне глобальных экономических процессов 
анализируются темпы развития информационной и цифровой экономики, а также их влияние на сферу связи и 
информационных услуг в Узбекистане на основе статистических данных за 2018–2023 годы.

Проведённый анализ показывает рост удельного веса интернет- и мобильных услуг, а также увеличение доходов 
в таких секторах, как телерадиовещание, компьютерные и телекоммуникационные услуги. Акцент сделан на 
том, что развитие цифровой инфраструктуры, внедрение современных технологий и повышение качества услуг 
сыграли важную роль в устойчивом росте сектора связи.

Ключевые слова: финансовая устойчивость, сфера связи, информационная экономика, цифровые услуги, 
интернет-инфраструктура, телекоммуникации, дистанционная работа, информационные технологии, 
статистический анализ, доход предприятия.

K I R I S H
So‘nggi yillarda globallashuv jarayonlarining jadallashuvi, axborot-kommunikatsiya texnologiyalarining 

rivojlanishi va raqamli iqtisodiyotning kengayishi korxona va tashkilotlar faoliyatiga bevosita ta’sir ko‘rsatmoqda. 
Ayniqsa, tashqi iqtisodiy tahdidlar, ichki resurslar cheklanganligi, inflyatsiya jarayonlari va moliyaviy bozorlarning 
o‘zgaruvchanligi sharoitida korxonalarning moliyaviy holatini to‘g‘ri baholash hamda ularning barqarorligini 
ta’minlash dolzarb masalaga aylangan.

Bugungi kunda ishlab chiqarish samaradorligini oshirish, xizmatlar sifatini yaxshilash, resurslardan oqilona 
foydalanish va kapital aylanish tezligini ta’minlash orqali korxonaning moliyaviy barqarorligini mustahkamlash 
zarurati ortib bormoqda. Ayniqsa, axborot iqtisodiyotining o‘sishi fonida aloqa va axborot xizmatlari sektori 
yetakchi tarmoqlardan biriga aylanib bormoqda. Internet tarmog‘i orqali taqdim etilayotgan xizmatlar, masofaviy 
ish shakllarining kengayishi, mobil aloqa va raqamli texnologiyalar asosida shakllanayotgan yangi iqtisodiy 
munosabatlar korxonalar moliyaviy natijalariga sezilarli ta’sir ko‘rsatmoqda.

Mazkur maqolada aynan shu omillar kontekstida aloqa va axborot xizmatlari sohasidagi korxonalarning 
moliyaviy ko‘rsatkichlari tahlil qilinadi. 2018–2023-yillar davomida jamg‘arma daromadlari, xizmatlar ulushi, 
investitsion oqimlar va texnologik yondashuvlar asosida soha rivojining asosiy yo‘nalishlari ochib beriladi. 
Tadqiqot natijalari esa korxona barqarorligini ta’minlash, xizmatlar sifatini oshirish va raqamli transformatsiyani 
chuqurlashtirishda nazariy hamda amaliy asos bo‘lib xizmat qilishi mumkin.

M A V Z U G A  O I D  A D A B I Y O T L A R  S H A R H I
Moliyaviy barqarorlik – bu korxonaning moliyaviy holati va uning operatsion samaradorligining eng 

muhim ko‘rsatkichidir. Buning sababi shundaki, bozorning o‘zaro ta’siri, globallashuv va iqtisodiy beqarorlik 
evolyutsiyasi sharoitida kompaniya rahbariyati o‘z faoliyati xavfsizligini ta’minlashi va rivojlanish barqarorligini 
kafolatlab borishi lozim.

Iqtisodiy barqaror kompaniya, boshqalardan farqli o‘laroq, investitsiyalar uchun jozibador obyekt bo‘lib, 
sheriklar, iste’molchilar va yetkazib beruvchilar o‘rtasida ishonch uyg‘otadi va milliy iqtisodiyotni rivojlantirishga 
hissa qo‘shadi.

Gorksin A.G.ning fikricha, kompaniya faoliyatiga tashqi va ichki muhitning turli omillari ta’sir qiladi. Ilmiy 
adabiyotlarda ushbu omillarning ko‘plab tasniflari mavjud: kelib chiqishi (ichki va tashqi), natijaning ahamiyati 
(birlamchi va ikkilamchi), tarkibi (oddiy va murakkab), ta’sir qilish muddati (doimiy va vaqtinchalik) bo‘yicha.

Har qanday korxona bozorda boshqa xo‘jalik yurituvchi subyektlar bilan birgalikda faoliyat yuritishini 
hisobga olsak, bu dinamika uning faoliyati samaradorligiga bevosita ta’sir qiladi. Shu bois, korxonaning 
moliyaviy barqarorligiga ta’sir qiluvchi tashqi omillarni o‘rganish muhim ahamiyatga ega, deya ta’kidlaydi A. 
Vasser va N. Kalaytan. 

Kirillovaning fikricha, tashqi omillar kompaniyaning moliyaviy barqarorligiga ta’sir qiluvchi tashqi muhitning 
asosini tashkil etadi. Ushbu muhit tarkibi bo‘yicha tasniflanmagan bo‘lib, ikkita toifadagi omillarni o‘z ichiga 
oladi: to‘g‘ridan-to‘g‘ri va ichki ta’sir omillari. Birinchi guruh elementlari kompaniya faoliyatiga bevosita ta’sir 
ko‘rsatadi va raqobatchilar, iste’molchilar hamda tovar yetkazib beruvchilarni qamrab oladi. Ikkinchi guruhga 
esa kompaniya faoliyatiga bilvosita ta’sir ko‘rsatadigan elementlar kiradi.

T A D Q I Q O T  M E T O D O L O G I YA S I
Ushbu tadqiqotda korxonaning moliyaviy holati barqarorligiga ta’sir ko‘rsatuvchi tashqi va ichki omillarni 

aniqlash hamda ularni tizimli tahlil qilish asosiy maqsad qilib belgilandi. Metodologik yondashuv sifatida empirik 
va statistik tahlil, dinamik qiyoslash, grafik tasvirlash, tarkibiy tahlil va deduktiv yondashuv usullari qo‘llanildi.

Tadqiqotda foydalanilgan asosiy ma’lumotlar manbai sifatida O‘zbekiston Respublikasi Davlat statistika 
qo‘mitasi, Raqamli texnologiyalar vazirligi, xalqaro tashkilotlar (ITU, World Bank) ma’lumotlari hamda aloqa va 
axborotlashtirish sohasida faoliyat yuritayotgan yirik milliy kompaniyalar hisobotlari xizmat qildi.

T A H L I L  V A  N A T I J A L A R
Bugungi kunda jahon iqtisodiyotida axborot bilan ta’minlash va uni qayta ishlash bilan bog‘liq yangi 

biznes tarmoqlari paydo bo‘lmoqda. Aynan shu tarmoqlar eng tez o‘sayotgan sohalardan biri sifatida prognoz 
qilinmoqda.

Yangi axborot iqtisodiyotida tez orada “xomashyo” va “qayta ishlash” tarmoqlariga bo‘linish ehtimoli mavjud. 
“Xomashyo sektori” – bu internet orqali yetkazib beriladigan qayta ishlanmagan axborotlar konidir. “Qayta 
ishlash tarmog‘i” esa ushbu ma’lumotlarni axborotga, axborotlarni esa bilimga aylantiradigan ixtisoslashgan 
strukturalardir.

Ko‘plab axborot saytlariga kirish allaqachon bepul amalga oshirilmoqda. Ammo aynan shu ma’lumotlar 
asosida tayyorlangan tahliliy mahsulotlarning narxi bir necha ming dollarga yetadi. Jamiyatda aylanayotgan 
axborot oqimining kuchayishi bilan axborotni qayta ishlash markazlarining ahamiyati ortib bormoqda. Endi 
zamon talabi – energiyani ko‘p talab qiluvchi tarmoqlardan “axborot talab qiladigan” xizmat ko‘rsatish va 
jarayonlarga o‘tishdir.

Yangi tadbirkorlik yo‘nalishlari yangi ish o‘rinlari yaratilishiga xizmat qilmoqda. Masalan, birgina AQShning 
o‘zida 2021-yil 23 million kishi internet iqtisodiyotida band bo‘lgan. Raqamli iqtisodiyot jahon yalpi ichki 
mahsulotining 15 foizdan ortig‘iga teng bo‘lib, so‘nggi 15 yil ichida jami YaIMdan ikki yarim barobar tezroq o‘sdi.

Shu bilan birga, mamlakatlarda savodxonlik va daromad darajasining pastligi, geografik cheklovlar, 
texnologiyadan foydalanish motivatsiyasining yo‘qligi, texnologiyaga jismoniy kirish imkoniyatining mavjud 
emasligi va raqamli savodsizlik kabi omillar raqamli tafovutga olib kelmoqda. Natijada butun dunyo bo‘ylab 
qariyb 2,9 milliard odam (taxminan 37 foiz), ayniqsa ayollar va qizlar telefon, kompyuter yoki internetga kirish 
imkoniyatiga ega emas (ITU, World Bank).

Masofaviy ish tizimining rivojlanishi sog‘lig‘i tufayli harakatlanish imkoniyati cheklangan odamlarning turli 
guruhlarini ish bilan ta’minlashga xizmat qilmoqda. Bilim va axborot esa korxonada boshqaruvning asosiy 
obyektiga aylanmoqda. Bilim va axborot – yangi iqtisodiyotning asosi hisoblanadi. Uning yetakchilari – axborotni 
qayta ishlaydigan va bilimlarni boshqalarga nisbatan tezroq hamda sifatliroq almashadigan tashkilotlardir 
(1-jadval).

1-jadval. Aloqa korxonalarining aloqa xizmatidan tushgan tushumi tarkibi (foizda)1.

№ Koʻrsatkichlar 2018-y 2019-y 2020-y 2021-y 2022-y 2023-y

Aloqa - jami 100,0 100,0 100,0 100,0 100,0 100,0

1 pochta 2,4 2,9 2,8 3,1 3,1 3,5

2 telegraf 0,02 0,02 0,01 0,03 0,02 0,02

3 maxsus aloqa 0,1 0,1 0,1 0,2 0,2 0,2

4 shaharlararo va xalqaro 
telefon 16,1 14,2 13,7 12,4 11,4 10,8

5 shahar va qishloq 
joylardagi telefon 1,2 1,4 1,3 1,0 0,8 0,7

6
radio chastotalarni 
roʻyxatga olish, nazorat 
va himoya qilish

1,3 1,4 1,8 2,1 2,1 2,2

7 mobil 49,0 43,0 39,2 38,2 37,3 35,8

8 “Internet” tarmogʻi 22,9 26,0 30,2 34,1 35,9 37,6

9 maʼlumot uzatish tarmogʻi 4,8 8,5 7,9 6,3 6,3 6,1

10 televideniye dasturlarini 
uzatish va qabul qilish 1,6 1,6 1,8 1,8 1,7 1,8

11  radio dasturlarini uzatish 
va qabul qilish 0,2 0,2 0,2 0,2 0,1 0,1

12 aloqaning boshqa turlari 0,4 0,7 1,0 0,6 1,1 1,1

Yuqoridagi 1-jadvalga asosan, aloqa korxonalarining pochta aloqasi ulushi 2018-yildagi jami ko‘rsatkichga 
nisbatan 2,4 foizni tashkil etgan bo‘lsa, 2023-yilda ushbu ulush 1,3 barobar oshib, 3,5 foizga yetganini ko‘rish 
mumkin. Bu davr oralig‘ida global pandemiya munosabati bilan mazkur sohaning rivojlanishi kuzatilganini 
asosiy sabab sifatida ko‘rsatish mumkin.

Maxsus aloqa xizmati 2018-yilda 0,1 foizni tashkil etgan bo‘lsa, 2022-yilga kelib bu ko‘rsatkich 0,2 foizga 
yetgan. Radio chastotalarni ro‘yxatga olish, nazorat qilish va himoya qilish xizmatlari 2018-yilda 1,3 foizni 
tashkil etgan bo‘lsa, 2022-yilda bu ko‘rsatkich 0,9 foizga oshib, 2,2 foizni tashkil qilgan. Bu o‘zgarishlar o‘ta 
keskin bo‘lmaganini ta’kidlash mumkin.

Internet tarmog‘i bo‘yicha esa 2018-yilda 22,9 foiz ulush qayd etilgan bo‘lib, 2022-yilga kelib bu ko‘rsatkich 
37,6 foizga yetgan. Bu 14,7 foizlik o‘sish, ayniqsa, respublikamizda aloqa sohasiga qaratilayotgan jiddiy e’tibor 
natijasi sifatida talqin qilinadi. Televideniye dasturlarini uzatish va qabul qilish xizmatlari 2018-yilda 1,6 foiz 
ulushga ega bo‘lgan bo‘lsa, 2022-yilda bu ko‘rsatkich biroz oshib, 1,7 foizni tashkil etgan (2-jadval).

1	  Muallif hisob-kitoblari (Oʻzbekiston Respublikasi Prezidenti Huzuridagi statistika agentligi maʼlumotlari asosida).



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T 2025-yil, aprel.  № 4-son.

https://yashil-iqtisodiyot-taraqqiyot.uz1328

2-jadval. Aloqa korxonalarining aholiga aloqa xizmatidan tushgan tushumi tarkibi (foizda)2.
Koʻrsatkichlar 2018-y 2019-y 2020-y 2021-y 2022-y 2023-y

Aloqa – jami 100,0 100,0 100,0 100,0 100,0 100,0
pochta 0,8 1,0 0,8 1,1 0,9 1,1
telegraf 0,01 0,0 0,003 0,004 0,002 0,002
shaharlararo va xalqaro telefon 0,3 0,2 0,04 0,03 0,02     0,02

shahar va qishloq joylardagi telefon 1,1 1,3 1,1 0,8 0,5 0,6
mobil 66,7 59,9 55,1 51,8 49,8 46,9
maʼlumot uzatish tarmogʻi “Internet”ni 
qoʻshgan holda 29,8 36,3 41,7 45,0 47,3 49,8
televideniye dasturlarini uzatish va 
qabul qilish 1,3 1,3 1,3 1,3 1,2     1,3

aloqaning boshqa turlari 0,001 0,0 0,0 0,0 0,2 0,2

2-jadval ma’lumotlari tahlili shuni ko‘rsatadiki, pochta aloqasi sohasida ko‘rsatilgan xizmatlar bo‘yicha 
2018-yilda 0,8 foiz daromadga erishilgan bo‘lsa, 2023-yil yakunlariga ko‘ra bu ko‘rsatkich 1,1 foizga yetgan. 
Ushbu sohada daromad oz miqdorda bo‘lsa-da oshganini ko‘rish mumkin, biroq o‘tgan yillar kesimida keskin 
o‘sish kuzatilmagan.

Ma’lumotlar uzatish tarmog‘i (shu jumladan internet) xizmatlaridan olingan daromadlar 2018-yilda 29,8 
foizni tashkil qilgan bo‘lsa, 2023-yilga kelib 20,0 foizga oshib, 49,8 foizni tashkil etgan. Ushbu ko‘rsatkichdagi 
sezilarli o‘sish O‘zbekiston Respublikasini elektron hukumat tizimiga o‘tkazish, aholini internet tarmog‘i bilan 
keng qamrab olish borasidagi tashabbuslar bilan izohlanadi.

Shuningdek, televideniye dasturlarini uzatish va qabul qilish xizmatlarida 2018-yilda 1,3 foiz daromad qayd 
etilgan bo‘lsa, 2023-yilda bu ko‘rsatkich o‘zgarmay, yana 1,3 foizni tashkil qilgan.

Aloqaning boshqa xizmat yo‘nalishlarida esa 2018–2023-yillar davomida sezilarli darajada o‘zgarish qayd 
etilmagan (3-jadval).

3-jadval. Koʻrsatilgan aloqa va axborotlashtirish xizmatlarining hajmi (amaldagi narxlarda, mlrd. soʻm)3.
Koʻrsatkichlar 2018-y 2019-y 2020-y 2021-y 2022-y 2023 -y

Jami 10332,6 10891,7 13852,3 17755,1 24508,1 35261,9
noshirlik xizmatlari 584,1 617,8 741,3 836,2 1600,7 2289,7
televideniye va dasturlari kino-
videofilmlar ishlab chiqarish boʻyicha 
xizmatlar qilish boʻyicha xizmatlar

74,9 123,2 89,5 169,8 244,7 
332,1

teleradioeshittirish va dasturlar tuzish 
boʻyicha xizmatlar 377,5 439,3 650,9 696,7 833,1 1166,1

telekommunikatsiya xizmatlari 8389,1 8624,0 10233,7 11957,3 14660,7 17642,1

kompyuter dasturlashtirish, maslahat 
berish xizmatlari va boshqa yordamchi 
xizmatlar

666,1 698,2 1428,2 2721,5 4652,9 9832,6

axborot sohasidagi xizmatlar 240,9 389,2 708,7 1373,6 2516,0 3999,2

3-jadval ma’lumotlari tahlili shuni ko‘rsatadiki, noshirlik xizmatlari ulushi 2018-yilda 584,1 mlrd so‘mni 
tashkil qilgan bo‘lsa, 2023-yilga kelib bu ko‘rsatkich 1705,6 mlrd so‘mga ortib, 2289,7 mlrd so‘mni tashkil etgan. 
Tadqiqot obyektimizdan kelib chiqqan holda muhim bo‘lgan ko‘rsatkichlar – televideniye dasturlari, kino va 
videofilmlar xizmatlari, ovoz yozish va musiqa asarlarini nashr qilish bo‘yicha xizmatlar – 2018-yilda 74,9 mlrd 
so‘mni tashkil qilgan bo‘lsa, 2023-yilga kelib 257,2 mlrd so‘mga oshib, 332,1 mlrd so‘mga yetgan.

Shuningdek, teleradioeshittirish va dasturlar tuzish bo‘yicha xizmatlar 2018-yilda 377,5 mlrd so‘mni tashkil 
qilgan bo‘lsa, 2023-yilda bu ko‘rsatkich 788,6 mlrd so‘mga oshib, 1166,1 mlrd so‘mga yetgan. Bu holatga asosiy 
sabab sifatida respublikamizda aloqa sohasiga qaratilayotgan e’tibor, xorijiy kompaniyalar bilan hamkorlikning 

2	  Muallif hisob-kitoblari (Oʻzbekiston Respublikasi Prezidenti Huzuridagi statistika agentligi maʼlumotlari asosida).
3	  Muallif hisob-kitoblari (Oʻzbekiston Respublikasi Prezidenti Huzuridagi statistika agentligi maʼlumotlari asosida).

kengaygani va BPO (biznes jarayonlarini autsorsing qilish) tizimini ommalashtirish borasidagi ishlarning 
natijalarini ko‘rsatish mumkin.

Telekommunikatsiya xizmatlarida 2018-yilda 8389,1 mlrd so‘m daromad qayd etilgan bo‘lsa, 2023-yilda bu 
ko‘rsatkich 9253,0 mlrd so‘mga oshib, umumiy daromad 17642,1 mlrd so‘mni tashkil etgan. Bunday natijalarga 
erishishga asosiy omil sifatida respublika miqyosida aloqa sohasida amalga oshirilgan islohotlar, zamonaviy 
texnika va texnologiyalarning xorijdan olib kirilib samarali joriy etilishi ko‘rsatiladi.

Aloqa sohasida 2018-yilda jami 10332,6 mlrd so‘m daromad qayd etilgan bo‘lsa, 2023-yilga kelib bu 
ko‘rsatkich 24929,3 mlrd so‘mga oshib, natijada umumiy daromad 35261,9 mlrd so‘mni tashkil etgan. Ushbu 
o‘sish, bir tomondan, sohaga qaratilgan tizimli e’tiborni ko‘rsatsa, ikkinchi tomondan, xizmatlar sifatining 
oshishiga ham turtki bo‘lmoqda.

X U L O S A  V A  T A K L I F L A R
Olib borilgan tadqiqot natijalari shuni ko‘rsatadiki, so‘nggi yillarda O‘zbekiston Respublikasida aloqa va 

axborotlashtirish sohasining salmoqli sur’atlarda rivojlanishi, raqamli texnologiyalarning joriy etilishi va internet 
xizmatlarining kengayishi korxonalarning moliyaviy barqarorligiga ijobiy ta’sir ko‘rsatmoqda. Ayniqsa, 2018–
2023-yillar davomida mobil aloqa, internet tarmog‘i va kompyuter xizmatlaridan tushgan daromadlarning 
sezilarli darajada oshgani, axborot iqtisodiyoti elementlarining real sektorda faol qo‘llanilayotganidan dalolat 
beradi.

Statistik ma’lumotlarga asoslangan tahlillar korxonalarning daromad bazasi tarkibida aynan raqamli 
xizmatlar ulushining yildan-yilga ortib borayotganini ko‘rsatmoqda. Shu bilan birga, internet tarmog‘i orqali 
xizmat ko‘rsatish, masofaviy ish tizimi va bilimga asoslangan boshqaruv modellarining joriy qilinishi korxona 
faoliyatini samarali tashkil etish va moliyaviy barqarorlikni ta’minlash imkonini bermoqda.

Tadqiqot natijalariga asoslangan amaliy takliflar:
– Aloqa va axborot xizmatlari infratuzilmasini yanada kengaytirish, ayniqsa, chekka hududlarda internet va 

mobil aloqa xizmatlarini joriy etish korxona faoliyatini barqarorlashtirishda muhim omil hisoblanadi.
– Korxonalarda raqamli transformatsiya jarayonlarini jadallashtirish: bu, moliyaviy hisobotlarning 

avtomatlashtirilishi, xizmatlar diversifikatsiyasi va xarajatlarning optimallashtirilishini ta’minlaydi.
– Masofaviy ish imkoniyatlaridan kengroq foydalanish: ijtimoiy zaif guruhlarni (ayollar, nogironlar) ishga jalb 

qilish orqali inson resurslaridan samarali foydalanishni kuchaytiradi.
– Korxonalarning moliyaviy barqarorligini monitoring qilish tizimini takomillashtirish: avtomatlashtirilgan 

tahliliy modullar va moliyaviy koeffitsiyentlar tahlili asosida qarorlar qabul qilish tizimini ishlab chiqish zarur.
– Axborot savodxonligini oshirishga qaratilgan dasturlarni kengaytirish: xodimlarning raqamli ko‘nikmalarini 

rivojlantirish va texnologiyalarni joriy qilish darajasini oshirishga xizmat qiladi.
Xulosa qilib aytganda, raqamli iqtisodiyot va aloqa xizmatlarining jadal rivojlanishi korxona faoliyatining 

moliyaviy asoslarini mustahkamlashda muhim rol o‘ynamoqda. Shu sababli, zamonaviy texnologiyalarni keng 
qo‘llash, axborot resurslaridan samarali foydalanish va xizmatlar sifatini oshirish orqali korxona barqarorligini 
ta’minlash mumkin.

